
XQ-nin kitab rəfi
Silsilə nəşrin ilki

Ulu öndər həyat və fəaliyyətinin 
müxtəlif dönəmlərində müdrik və uzaq-
görən zəkasından süzülüb gəlmiş həyat 
həqiqətlərini zaman-zaman ifadə edib 
və bu həqiqətlər aforizmlər şəklində 
xalqın qəlbinə, yaddaşına həkk olunub.

Oxucuların diqqətinə təqdim edilən 
bu kitabda Ümummilli liderin insanı 
gələcəyə səsləyən, ona ümid və təpər 
verən, mübariz olmağa çağıran, həyat-
da dönməzliyi, sarsılmazlığı təlqin edən, 
məqsədə çatmaq üçün bütün qüvvələ-
rini səfərbər edərək fədakar fəaliyyətə 
səsləyən müdrik kəlamları toplanıb.

Arif Məlikov və müasirləri

Kitabda görkəmli bəstəkarın həyat və 

yaradıcılığına həsr olunmuş məqalələr 
və onunla bağlı xatirələr yer alıb. Sonun-
cu bölmədə Arif Məlikovun yetirmələrinin 
ürək sözləri verilib. Əlavəyə isə bəstəka-
rın əsərlərinin siyahısı daxildir. İstifadə 
olunmuş şəkillər Arif Məlikovun şəxsi 
arxivindən götürülüb. 

Kəlağayı dünyası

Qeyri-Hökumət Təşkilatlarına Dövlət 

Dəstəyi Agentliyinin xətti ilə çap olunan 
şeirləri layihə rəhbəri Güllü Eldar Tomarlı 
uzun illər ərzində toplayıb. Qız-gəlinlərin 
ismət, gözəllik və yaraşıq rəmzi sayılan 
kəlağayını vəsf edən şeirlər kitabında 
76 müəllifdən nümunələr yer alıb. Birin-
ci vitse-prezident Mehriban Əliyevanın 
milli baş örtüyü olan kəlağayıya diqqət 
və marağını əks etdirən məqalə və şə-
killər də toplanaraq oxucuların ixtiyarına 
verilib.  

Kitabın redaktoru Vüsal Sehranoğ-
ludur. Üz qabığındakı Kəlağayı əlvan 
qıyqacı  rəsm əsəri Gülnarə Məm-

mədliyə, qədim Heratı  kəlağayısı isə 
basqallı usta Abbasəli Talıbova məxsus-
dur.

Uşaq və gənclərin qocaman teatrı 
Bu, ölkədə yeganə teatrdır ki, aktyorlar 
gündüz uşaq tamaşalarında, axşam 
klassik əsərlərdə dramatik rollarda 
oynayırlar.  Söhbət  95-ci mövsümünü 
açmağa hazırlaşan Gənc Tamaşaçılar 
Teatrından gedir. 

Teatr ötən mövsümü uğurla tamam-
ladı. Mövsümün sonlarında ərsəyə 
gələn və uğurlu premyerası olan bir 
neçə tamaşa yaddaşlarda qaldı. Yeni 
mövsümdə həmin əsərlər yenə reper-
tuarda olacaq. Onlardan biri Mehriban 
Ələkbərzadənin quruluşunda “Kod adı 
V.X.A.”, ikincisi İlqar Fəhminin pyesi 
əsasında Nicat Kazımovun quruluş 
verdiyi “Balaca kişilər” tamaşasıdır. 

“Kod adı V.X.A”  tamaşasında ta-
rixi-sənədli faktlara istinadla  XX əsrin 
30-cu illərində Stalin repressiyaların-
dan əziyyət çəkən qadınların sürgün-
dəki həyatları təsvir edilib. Tamaşa Əh-
məd Cavadın 130 illiyinə, repressiya 
qurbanı olmuş böyük fikir adamlarına 
və onların ailə üzvlərinə ithaf olunub.  
4 saat çəkən tamaşa birnəfəsə baxılır. 
Tarixilik baxımından önəmli sənət nü-
munəsidir. 

“Balaca kişilər” isə 44 günlük Vətən 
müharibəsində döyüşüb şəhid, qazi 
olan, qələbə qazanan gənc oğlanların 
həyatını əks etdirir. Nicat Kazımovun 
quruluş verdiyi bu tamaşa  yeni, 95-ci 
mövsümdə 2-ci təqdimatı ilə mövsümü 
açacaq. 

Gənc Tamaşaçılar Teatrı 95-ci möv-
sümü zəngin və şərə i tarixinin yeni 
inamlı səhifəsi kimi açır. Xatırladaq ki, 
bu sənət ocağı  Bakı Uşaq Teatrı adı 
altında Azərbaycan Xalq Maarif Komis-
sarlığının 1928-ci il 20 sentyabr tarixli 
qərarı ilə fəaliyyətə başlayıb. Teatrın 
ilk truppasında  Ağadadaş Qurbanov, 
Məmmədağa Dadaşov, Yusif Əminli, 
Minə Abdullayeva, Yusif  Dadaşov, Su-
sanna Məcidova, Cavahir İskəndərova, 
Süleyman Ələsgərov, Hüseynağa Sa-
dıxov, Kərim Həsənov, əfər Nemətov, 
Məhərrəm Haşımov, Əliməmməd Ata-
yev kimi sənətkarlar cəfakeşliklə çalı-
şıblar. 

Teatr 1930-cu il yanvarın 30-da  
N.İvanterin “Qırmızı qalstuk əleyhinə” 
adlı əsərinin ilk tamaşası ilə qapılarını 
tamaşaçıların üzünə açıb. 1936-cı il-

dən Azərbaycan Dövlət Gənc Tamaşa-
çılar Teatrı adlanır. Sovet dönəmində 
Gənc Tamaşaçılar teatrı bir çox müka-
fatlara  layiq görülüb.   

Hazırda teatr kollektivi beynəlxalq 
teatr festivallarında iştirak edib, uğur 
qazanan tamaşalara imza atır. Son 10 
ildə yaradıcı kollektiv müxtəlif ölkələrdə 
keçirilən onlarla festivalda iştirak edib.  
Bakı Kamera Teatrı Azərbaycan Dövlət 
Gənc Tamaşaçılar Teatrına birləşdiril-
dikdən sonra qocaman sənət məbədi 
daha uğurla  fəaliyyət göstərir.

Gənc Tamaşaçılar Teatrı uzun illər-
dir ki, səhnə məkanında məktəb rolu-
nu oynayır.  Burada yetişib püxtələşən 
bir çox aktyor və rejissorlar sonradan 
ölkənin müxtəlif teatrlarında və kino 
sahəsində uğurla çalışıblar. Onların 
arasında Azərbaycan Dövlət Akade-
mik Milli Dram Teatrında yoluna davam 
edənlər daha çoxdur. 

Teatrda hazırda 8 Xalq artisti, 19 
Əməkdar artist, 3 Əməkdar incəsənət 
xadimi, 2 Əməkdar mədəniyyət işçisi, 
5 Prezident təqaüdçüsü, 10 Prezident 
mükafatçısı çalışır. 

Hazırda teatrın repertuarında  A.Şa- 
iqin “Tıq-tıq xanım” və “Göyçək Fat-
ma” nağılları,  P.Pançevin “Dörd əkizin 
nağılı”,  A.Tolstoyun “Buratinonun ma-
cəraları”, R.Kiplinqin “Mauqli” tama-
şaları, Ə.Haqverdiyevin “Pəri Cadu”,   
H.Cavidin “Şeyx Sənan”, T.Vəliyevanın  

“Mənim ağ göyərçinim”,  M.F. Axund-
zadənin “Hekayəti Xırs quldurbasan”,  
Ə.Əmirlinin “Hasarın o üzü”,  K.Qaldo-
ninin “Mehmanxana sahibəsi”, M.Fü-
zulinin “ eyli və Məcnun” , A.Çexovun 
“Qağayı”,  M.Ələkbərzadənin “Kod adı 
– V.X.A.” kimi  maraqlı tamaşaları apa-
rıcı yer tutur.

Teatrda uzun illərdir həm aktyor, 
həm rejissor kimi çalışan Nicat Kazı-
mov  yubiley ilinin mövsümü ilə bağlı 
bildirdi: 95-ci mövsümünü açmağa ha-
zırlaşan teatrımızda 33-cü mövsümdür 
ki, çalışıram. Bu teatr evimdən çox 
olduğum bir məkandır.  Burada həm 
qocaman sənətkarlar, həm də gənc 
aktyorlar çalışırlar. ətifə Əliyeva, Tari-
yel Qasımov təqaüdə çıxan aktyorları-
mızdır, amma teatrla əlaqələri kəsilmir, 
gənclərə yol göstərirlər.  Çox istərdim 
ki, bütün xidmətləri nəzərə alınaraq te-
atrımızın statusu barədə təklifə yubiley 
ilində həssaslıqla yanaşılsın.

Hazırda  Gənc Tamaşaçılar Teat-
rında fransız dramaturqu an Anuyun 
Antiqona  əsəri əsasında hazırlanan 

tamaşanın məşqlərinə başlanılıb. Dün-
yanın bir çox səhnələrində hazırlanan 
bu əsərin quruluşcu rejissoru Əməkdar 
artist Nofəl Vəliyevdir. Uşaq və gənclə-
rimizin sevimli teatrına yeni mövsümdə 
yeni sənət uğurları arzulayırıq.

R QURBA   
Q

Qırğız ədibin kitabı  
ana dilimizdə 

Dekabr ayında dünya şöhrətli qırğız yazıçısı Çingiz Aytmatovun anadan 
olmasının 95 illiyi ölkəmizdə geniş qeyd ediləcək.  Yubiley ərəfəsində yazıçı-
tərcüməçi Nəriman Əbdülrəhmanlının çevirməsində  görkəmli ədibin “Dağlar 
yıxılanda” adlı nəsr toplusu işıq üzü görüb.  

Qırğızıstan Respublikasının ölkə-
mizdəki səfirliyində toplunun təqdimatı 
keçirilib. Mərasimdə yazıçının oğlu, Bey-
nəlxalq Çingiz Aytmatov Fondunun prezi-
denti Eldar Aytmatov da iştirak edib.  

Qırğızıstanın  Bakıdakı səfiri Kayrat 
Osmanaliyev ölkələrimiz arasında dost-
luq və tərəfdaşlıq münasibətlərinin inki-
şafından və mədəni əlaqələrin möhkəm-
lənməsindən söz açıb. O, böyük ədibin 
yaradıcılığına Azərbaycanda göstərilən 
marağı yüksək qiymətləndirib, yeni kita-
bın yazıçının yubileyinə dəyərli töhfə ol-
duğunu  vurğulayıb. 

Nəriman Əbdülrəhmanlı çıxışında 
Çingiz Aytmatovun Azərbaycanı özünün 
ikinci Vətəni saydığını, ölkəmizdə böyük 
ədibin əsərlərinin çox sevildiyini, Qır-
ğızıstan səfirliyinin dəstəyi ilə işıq üzü 
görən yeni nəşrin də maraqla qarşılana-
cağını əminliklə bildirib.    

Ədibin oğlu Eldar Aytmatov yeni 
nəşrin onun atasının xatirəsinə sonsuz 
hörmət nişanəsi olduğunu bildirib, tər-
cüməçiyə və səfirə təşəkkür edərək, hər 
ikisinə Çingiz Aytmatov adına Beynəlxalq 
İssık-Kul Forumunun xatirə medalını təq-
dim edib.  

TÜRKSOY-un Azərbaycan təmsilçisi 
Elçin Qafarlı Çingiz Aytmatovun 95 illik 
yubileyinin Azərbaycanda keçirilməsini 
və kitabın nəşrini türk xalqlarının mənəvi 
birliyinə verilən sanballı töhfə adlandırıb.

Qeyd edək ki, “Qanun” nəşriyyatında 
nəfis şəkildə nəşr olunmuş kitaba yazıçı-
nın sonuncu “Dağlar yıxılanda” romanı, 
“Üz-üzə” povesti və hekayələri daxil edi-
lib. Kitabın rəyçisi filologiya elmləri dokto-
ru, professor Bədirxan Əhmədli, mətndə-
ki şeirlərin tərcüməçisi Nurafiz, redaktoru 
isə İlqar İlkindir.

Kukla Teatrında yeni mövsüm açıldı   

“Melisa” tamaşasının premyerası uğurla keçdi 
Sevinc Nuruqızının  eyni adlı nağılının motivləri əsasında hazırlanan tamaşanın  
quruluşçu rejissoru – “Oyuq” teatr studiyasının rəhbəri Səidə Haqverdiyeva 
“XQ” yə açıqlamasında səhnə əsərini belə xarakterizə edib: “Tamaşa üzərində 
6 aydan çoxdur ki, məşq edirdik. Səhnə əsəri 6 yaşdan yuxarı uşaqlar üçün 
nəzərdə tutulub. Melisa öz rahat və rəngli dünyasından çıxmış, həyatın hər 
üzünü görmüş gəlincik kukladır. Yaşadığı çətinliklərə baxmayaraq, ümidini 
itirmir. Tamaşa vasitəsilə uşaqlara istənilən çətinliyə düşsələr belə, ümidlərini 
itirməməyi, hər vəziyyətdən çıxış yolu tapmağı bacarmağı aşılayırıq”. 

Birhissəli tamaşada fərqli texnika-
lı kuklalardan, işıq həlli və tərtibatdan 
istifadə olunub. Səhnə işinin quruluş-
çu rəssamı Əfşan Əsədova, bəstəkarı 
Röya Hüseynovadır. Tamaşada musiqi 
seçimi ideyanı tamamlayır, mövzunun 
açılmasını asanlaşdırır.

Səidə xanım yeni mövsümdə oyna-
nılacaq digər  tamaşalar haqqında da 
məlumat verdi: “Rejissor Anar Məm-
mədovun quruluşunda “Ələddin” tama-
şasının nümayişi gözlənilir. Həmçinin, 
teatrda məşqləri gedən növbəti səhnə 
işi – böyüklər üçün nəzərdə tutulan və 
əsasən də festivallarda nümayiş üçün 
hazırlanan “İtki” adlı kukla tamaşasıdır. 
Uzun illər səhnədə oynanılan “Cik-cik” 
tamaşasını da yeni quruluşda təqdim 
etməyi düşünürük”. 

Teatrın direktoru Əməkdar mədə-
niyyət işçisi Rəşad Əhmədzadə ümu-
mi yaradıcılıq atmosferini dəyərlən-
dirdi: “Bu gün uşaqlar, ələlxüsus da, 
kiçik yaş qrupu üçün bədii nümunələr 
tapmaq və kukla estetikasında səh-
nəyə tamaşa qoymaq elə də asan de-

yil. Çünki o yaş qrupu daha çox ani-
masiya dilini – özü də valideynlərinin 
çox vaxt başları qarışsın deyə, onlara 
verdikləri “ağıllı” telefonlardakı e ektli 
oyun və animasiyaları gördükləri üçün 
– daha asan qavrayırlar. Amma bütün 
bunlara rəğmən, biz bacardığımız kimi 
işimizin öhdəsindən gəlməyə çalışı-
rıq. Bu baxımdan əminəm ki, “Melisa” 

tamaşası balaca teatrsevərlərimizin 
xoşuna gəldi. Fürsətdən istifadə edib, 
uşaq yazıçı və dramaturqlarından belə 
əsərlər yazıb bizə göndərmələrini xa-
hiş edirəm”.

Aktrisa Ülviyyə Əliyeva “Melisa” ta-
maşasının ilk məşqlərinə başlayanda 
çox kövrəldiyini dedi: “Tamaşa o qədər 
təsirli idi ki, öz rolumu oynayanda belə 
çox kədərlənmişdim. Səhnə əsərində 4 
obraz canlandırıram. Bunların hər biri 
mənə doğmadır. Tamaşa oynanıldıqca 
daha da gözəl olacaq. Hər kəsi tama-
şaya baxmağa dəvət edirəm”. 

Premyeradan sonra uşaqların üz-
lərindəki razılıq hissini görməmək, 
duymamaq mümkün deyildi. Məktəbli 
dostumuz Firuz İbrahimov teatrın açılı-
şı üçün hədsiz darıxdığını və tamaşanı 
çox bəyəndiyini dedi. İradə Allahverdi-
yeva da Kukla Teatrını sevdiyini, tez-
tez tamaşalara gəldiyini və zövq aldığı-
nı bildirdi. 

Qeyd edək ki, Kukla Teatrının kol-
lektivi Ümummilli lider Heydər Əliyevin 

100, Peşəkar Azərbaycan Teatrının 150 
illik yubileyi münasibətilə sentyabrın 
sonlarında “Melisa” tamaşası ilə Gəncə 
şəhərinə qastrol səfərinə yollanacaq. 

